Коми Республикаса Каналан Сӧветӧ
2021 вося тӧвшӧр тӧлысь 1 лунсянь рака тӧлысь 31 лунӧдз
гражданасянь воӧм гижӧда шыӧдчӧмъяс видлалӧм
Коми Республикаса Каналан Сӧветӧ (водзӧ – Каналан Сӧвет) 2021 вося тӧвшӧр тӧлысь 1 лунсянь рака тӧлысь 31 лунӧдз воис 229 шыӧдчӧм, сы лыдын 104 гижӧда шыӧдчӧм (сы лыдын 75 асшӧр шыӧдчӧм, гражданалӧн ӧтувъяссянь 18 да котыръяссянь 11 шыӧдчӧм).
Став гижӧда шыӧдчӧм лыдысь быд мӧд письмӧ (53) воис электроннӧй документӧн: Ӧтуввез-водзвежӧс пыр, мый меститчӧма Ӧтуввезйын Каналан Сӧветлӧн официальнӧй сайтын, либӧ электроннӧй пошталӧн официальнӧй инпас вылӧ.

Письмӧясыс воисны республикалӧн дас сизим муниципалитетса олысьяссянь. Медтшӧкыда Каналан Сӧветӧ шыӧдчылісны Сыктывкарын олысьяс (37). Отчётнӧй кадколастын 14 шыӧдчӧм воис странаса мукӧд дінмуысь – Ижевск, Калининград, Москва, Мурманск, Мытищи, Наро-Фоминск, Нижний Новгород, Перым, Челябинск, Щелково каръясысь, Волгоград обласьтса Ольховка сиктысь.
Коми Республикаса Каналан Сӧветӧ
2021 вося І кварталын воӧм
гижӧда шыӧдчӧмъяслӧн тематика

Гижӧда шыӧдчӧмъяссӧ видлалӧмыс петкӧдлӧ, мый гражданаӧс медся ёна майшӧдлӧны канмукӧд, йӧзкотыркӧд да политикакӧд йитчӧм юалӧмъяс, на лыдын олан пунктъяс социальнӧй да экономика боксянь сӧвмӧдӧмкӧд, канму власьт органъяслӧн, меставывса асвеськӧдлан органъяслӧн да ӧтйӧза организацияяслӧн уджкӧд йитчӧм юалӧмъяс. Водзӧ мунӧны социальнӧй юкӧнын мытшӧдъяс, кытчӧ пырӧны йӧзлысь дзоньвидзалун видзӧмын, велӧдӧмын, кокньӧдъяс сетӧм серти юалӧмъяс. Коймӧд местаын – оланін да коммунальнӧй овмӧсын да экономикаын юалӧмъяс.
Сыктыв районлӧн администрацияса юралысь корӧ содтыны гражданалы, кодъяс сулалӧны учёт вылын кыдзи оланін условиеяс бурмӧдӧмын нуждайтчысьяс, социальнӧй мынтӧмъяс босьтӧм вылӧ субвенцияяслысь ыдждасӧ. Татшӧм семьяыс - 326.
«Коми войтыр» дінмукостса ӧтйӧза ӧтмунӧмлӧн исполком ыстіс примитӧм помшуӧмысь выписка сы могысь, медым Каналан Сӧвет  збыльмӧдіс татшӧм могъяс: дасьтыны Каналан Сӧвет да «Коми войтыр»  дінмукостса ӧтйӧза ӧтмунӧм костын ёртасьӧм йылысь артмӧдчӧм; котыртны Коми войтырлӧн XII съезд дырйи оланпастэчасӧ вӧзйӧмъяс пыртан юалӧмъяс серти Каналан Сӧветса комитетъяслысь «Коми войтыр» дінмукостса ӧтйӧза ӧтмунӧмлӧн президиумкӧд ӧтувъя заседаниеяс; котыртны Каналан Сӧветса депутатъяслысь муниципалитетъясса олысьяскӧд быдвося аддзысьлӧмъяссӧ; босьтны тӧд вылӧ коми войтырлӧн районъясса да каръясса конференцияяс дырйи вӧзйӧм оланпас вӧзъян  водзмӧстчӧмъяс; водзвыв ыстыны «Коми войтыр» дінмукостса ӧтйӧза ӧтмунӧмӧ Каналан Сӧвет бердын Ӧтйӧза сӧветӧ кандидатъясӧс вӧзйӧм вылӧ заявкаяс примитӧм йылысь юӧрсӧ.
Ухта карса «Коми войтыр» дінмукостса ӧтйӧза ӧтмунӧм ыстіс коми войтырлысь нуӧдӧм конференцияса помшуӧмсӧ, кӧні эмӧсь татшӧм корӧмъяс: содтыны велӧдчысьяслысь лыдсӧ, кодъяс велӧдӧны коми кыв, ышӧдны татшӧм выпускникъясӧс; могмӧдны районсӧ бур медицина отсӧгӧн; капитальнӧя дзоньтавны Том – Керки туй; сетны Том – Керки автомашина туйлы муниципалитеткостса статус да могмӧдны сійӧс видзӧмсӧ; пыртны вежсьӧмъяс Мылдін – Ухта муниципалитеткостса маршрут кузя автобуслӧн ветлан графикӧ воӧм да мунӧм костын Ухтаын сулалан кадсӧ 4-5 часӧдз содтӧмӧн; чинтыны алкоголь вузалӧмсӧ; а сідзжӧ индісны экологияын, лӧп-ёг реформаын, сиктъясын мобильнӧй связь да Ӧтуввез сӧвмӧдӧмын мытшӧдъяс да мукӧд.
Вужвойтыр общиналӧн координационнӧй сӧветса «Доръям асьнымӧс» ӧтувӧ пырысьяс корӧны республикалы 100 во тырӧм кежлӧ сувтӧдны Коми автономиялы подув пуктысь Д.А. Батиевлы казьтылан мемориальнӧй пӧв, сетны сылысь нимсӧ юркарса уличаяс лыдысь ӧтилы да вежны Степан изэрдлысь нимсӧ Дмитрий Батиев нима изэрд вылӧ, а сідзжӧ нуӧдны сылӧн олӧмлы да уджлы сиӧм конференция.
«Чилимдінса шӧр школа» муниципальнӧй велӧдан сьӧмкуд учреждениеса уджалысьяс корӧны капитальнӧя дзоньтавны 1963 воын стрӧитӧм зданиесӧ. Зданиеыс унаысь нин веськавліс ытва улӧ. Школаыс оз лӧсяв санитарнӧй нормаяслы да вермӧ вайны лёктор велӧдчысьяслӧн да уджалысьяслӧн дзоньвидзалунлы.
Чилимдін да Кӧрткерӧс районъяса, а сідзжӧ Печора карса олысьяс пуктісны ылі олан пунктъясын олысьясӧс лекарство средствоясӧн абу тырвыйӧ могмӧдан юалӧм. Мытшӧдыс лёкмис сы вӧсна, мый ӧні быть колӧ маркируйтны лекарство препаратъяссӧ.
Москва обласьтса Щелково карын олысь корӧ, медым эз примитны гражданаӧс чина йӧзӧн очнӧя ас сёрниӧн примитӧмсӧ дугӧдӧм йылысь нормативнӧй инӧда актъяссӧ, сы лыдын эз урчитны традиционнӧя гижӧм заявлениеяссӧ, шыӧдчӧмъяссӧ да норасьӧмъяссӧ пасйӧмӧн да штампъяс пуктӧмӧн примитӧмысь ӧлӧдӧмсӧ татшӧм заявлениеяссӧ Ӧтуввез да организацияяслӧн сайтъяс, а сідзжӧ канму услугаяслӧн портал пыр сетны вӧзйӧмӧн.
Сосногорск карса шыӧдчысь лыддьӧ: препаратъяс серти, кӧні эмӧсь пемӧсъяслӧн активнӧй (ловъя) микроорганизм формаяс, колӧ урчитны мортлы найӧс сетӧмысь ӧлӧдӧм. Колӧ бурджыка видзӧдны да ладмӧдны. Колӧ, медым татшӧм препаратъяссӧ вӧчысьясыс юӧртісны, кыдзи микроорганизмъясыс тӧдчӧны морт вылӧ биохимическӧй тшупӧдын. Шыӧдчысьлӧн видзӧдлас серти, ӧні татшӧм препаратъяс индӧмсӧ да наӧн вӧдитчӧмсӧ вывті ёна кокньӧдӧма. 
Сыктывкарса «Солнечная поляна» ӧтйӧза ӧтувӧс майшӧдлӧ биару проводлӧн зумыдлун да топыдлун серти выль пӧв туялӧмъясысь мынтысян юалӧм. 100 сайӧ объект дась биару сетӧм кежлӧ, кольӧм вося йирым тӧлысьӧ помасис опрессовка нуӧдан кадколастыс. Татшӧм серпасыс артмис Час сиктын, Лесозавод микрорайонын, Выльгорт посёлокын. Тайӧ мытшӧдсӧ решитӧм да мукӧд артмысь мытшӧдсӧ бырӧдӧм могысь «Солнечная поляна» чужан му радейтны да пыдди пуктыны велӧдан Коми дінму ӧтйӧза организация вӧзйӧ лӧсьӧдны оперативнӧй группа.
Воркута карса олысь сетіс из шом перйӧм бӧрын шыбласъяс (шлам) переработайтӧм серти вӧзйӧм.
Сыктывкарса олысьяс, кодъяс 1979 восянь пырӧны «Нива» дачнӧй котырӧ, кыпӧдӧны «Микунь – Сыктывкар» биару провод-отвод чӧрссянь медматысса зонаын Дырнӧсса дачнӧй комплексса стрӧйбаяс разьӧм серти юалӧм. Сыктывкарса ёрд примитіс стрӧйбаяссӧ разьӧм йылысь помшуӧм, сы вылӧ видзӧдтӧг, мый мусӧ да стрӧйбаяссӧ приватизируйтӧма.
Вермытӧм челядьлӧн, кодъяс велӧдчӧны Сыктывкарса 40 №-а коррекционнӧй школаын, бать-мам корӧны отсавны челядьӧс школаӧ быд лун новлӧдлӧм вылӧ транспорт (газель) вичмӧдӧмын. Юалӧмыс сыын, мый карын челядьыс велӧдчӧны сӧмын 9 классӧдз, 10 да 11 классъясын велӧдчыны позьӧ сӧмын 41 №-а коррекционнӧй школаын, мый меститчӧ Эжва микрорайонын. Водзӧ велӧдчыны 41 №-а школаын кӧсйӧ 9 класса дас велӧдчысь.
«Зӧвсьӧртса Стратегическӧй Водзмӧстчӧмъяс союз» народно-патриотическӧй ӧтйӧза ӧтмунӧм ыстіс 2003 воын МДФ цех восьтан здуксянь «Зӧвсьӧртса ЛПК» ичӧт кывкутана котырӧн лёк вайысь уджкӧд йитӧдын Зӧвсьӧрт посёлокын экология да социальнӧй мытшӧдъяс йылысь петиция.
Сыктывкарса Сьӧдкыркӧтш посёлокын олысьяс, кодъяс пыр  лыддьысьӧны посёлокса библиотекаын, корӧны отсавны сійӧс мӧдлаӧ вуджӧдӧмын (кӧсйӧны вуджӧдны Культура керкалӧн зданиеӧ, мый сулалӧ посёлок помын). Кызвын лыддьысьысьыс (олӧма йӧз, челядь да вермытӧм йӧз), а тайӧ сюрс гӧгӧр морт, олӧ сы дорын матын. Мӧдлаӧ вуджӧдӧм бӧрын найӧ оз вермыны ветлыны библиотекаӧ. Челядь зіля вӧдитчӧны wi-fi-ӧн, сы вӧсна мый уналӧн гортаныс абу стационарнӧй Ӧтуввезйыс, а сійӧ колӧ велӧдчӧм вылӧ. Тулыснас, ытва дырйи, Культура керкаыс ойдлӧ. Библиотекаса фондыс зэв озыр, васӧдлуныс вермас тӧдчымӧн тшыкӧдны небӧгъяссӧ. 1972 восянь библиотекаын пыр лыддьысьысьяс корӧны кольны сійӧс важинас, шылада школаын, а школалы бӧрйыны мӧд стрӧйба, шуам, тупкысьӧм челядь видзанін либӧ джынвыйӧ тыртӧм школа.
Йӧзӧс ёна майшӧдлӧ Сыктывкарын «Орбита» варччыны велӧдан спорт школа выль ног котыртӧм. Бать-мам лыддьӧны, мый спорт учреждениеяссӧ ӧтувтӧны «Сборнӧй командаяс спортивнӧя дасьтан шӧрин» Коми Республикаса канму асшӧрлуна учреждениеӧ сы могысь, медым лоас ыджыдджык коммерческӧй выгӧда. Школаса быдтасъяс колясны спортивнӧя дасьтысян базатӧг, содтӧд тренировкаясысь ковмас мынтысьны, сідзжӧ налӧн бырас сьӧмкудйысь ӧтдор ӧшмӧсъясысь отсӧгыс, мый воӧ бассейнлӧн уджысь. Таысь сьӧм вылӧ ньӧбӧны челядьлы спорт экипировка да выльмӧдӧны оборудование да, мый медтӧдчанаыс, - мынтӧны ордйысьӧмъяс вылӧ ветлан туйсӧ да ордйысьӧмъяс дырйи олӧмсӧ. Сьӧмкуд сьӧмӧн могмӧдӧмыс оз сет позянлун варччысьяслы сӧвмыны да тырвыйӧ петкӧдлыны ордйысьӧмъяс дырйи кужанлунсӧ.
«Патриот» Коми Республикаса военно-полевӧй туризм парк» дінмуса ӧтйӧза организация корӧ отсавны «Сыктыв» МР МЮ-ӧн киын кутан овтӧм спишитӧм здание сетӧмын, мый меститчӧма Визин сиктын, медым сійӧс разьны да  здание разьӧм бӧрын кольӧм брускысь кыпӧдны «Патриот» паркын 25 метра тир. Татшӧмсяма объектыс Сыктыв районын абу. Тир стрӧитӧмыс сетас позянлун бурджыка дасьтыны том йӧзӧс призывӧдз.
«Коми Республикаса йӧзлысь дзоньвидзалун видзан юкӧн материально-техническӧя могмӧдан медшӧр веськӧдланін» Коми Республикаса канму сьӧмкуд учреждениелӧн автотранспорт юкӧдувса уджалысьяс шыӧдчӧны выль автотранспорт ньӧбан юалӧм решитӧмын отсӧгла. Юкӧдулын 230 сайӧ единица машина, джынйыс техническӧя жугалӧма да найӧс колӧ сетны кӧрт жуглас чукӧртанінӧ, автомашинаяслӧн мӧд джынйыс важмӧма 100% вылӧ.
Пи корӧ вуджӧдны сылысь олӧма бать-мамсӧ Койгорт сиктӧ сы вӧсна, мый оланіныс, кӧні найӧ олӧны Койгорт районса Вошъю посёлокын, аварийнӧй.
Печора карын олысь ань юӧртӧ Печора районса Чикшин посёлокын олысь мамыслӧн керкаын ваӧн могмӧдан да ломтысян мытшӧдъяс йылысь.
Сыктывкарса Сьӧдкыркӧтш кар кодь посёлокса ӧтйӧза сӧвет ыстіс  шыӧдчӧм сы могысь, медым сувтӧдасны чорыд коммунальнӧй шыбласъяс чукӧртӧм вылӧ содтӧд контейнеръяс сыкӧд йитӧдын, мый тулыс-арнас туйыс абу да транспортыс оз ветлы.
«Интаторгсервисса» юрнуӧдысьяс корӧны выль пӧв видлавны организацияяс серти чорыд коммунальнӧй шыбласъясысь тарифсӧ, пыртны олан пунктлысь статуссӧ (олысьяслысь лыдсӧ) тӧд вылӧ босьтӧмӧн стӧчмӧдан коэффициентъяс да арталігӧн тӧд вылӧ босьтны жыръяслысь абу ӧтувъя площадьсӧ, а стӧча жыръяслысь площадьсӧ, кӧні сетӧны услугаяссӧ (кыдзи вот перъян медшӧр могъяс вылӧ), либӧ урчитны мынтӧмсӧ збыльысь нуӧм лӧп-ёг ыдждасӧ тӧд вылӧ босьтӧмӧн.
Кӧрткерӧс районлӧн Визябӧж посёлокса школаын уджалысьяс вӧзйисны учреждениеяслы, кодъясӧс могмӧдӧны сьӧмӧн сьӧмкудйысь да  кодъяслӧн чорыд коммунальнӧй  шыбласъяс чукӧртан мутас схема серти эм чорыд коммунальнӧй шыбласъяс чукӧртан бакъяса контейнернӧй площадка, нуӧдны Дінму операторкӧд рӧштшӧтсӧ абу норматив серти, а збыльвывса сетӧм шыбласъяс серти либӧ чинтӧм коэффициентӧн вӧдитчӧмӧн, босьтны тӧд вылӧ каникул тӧлысьяс, кор школаяс да челядь видзанінъяс оз уджавны.
Сыктывкарын меститчысь ӧтуволанінса, кутшӧмлысь зданиесӧ кыпӧдӧмсяньыс эз вӧв лӧсьӧдӧма олӧм вылӧ, а сэсся психиатрическӧй больничаса диспансерлӧн бурдӧдан да висьӧмъясысь ӧлӧдан учреждениесӧ  лӧсьӧдісны олӧм вылӧ, олысьяс корӧны гӧгӧрвоӧдӧны, мыйла бурмӧдӧмлысь тшупӧдсӧ оз босьтны тӧд вылӧ оланін да коммунальнӧй услугаясысь мынтӧмсӧ урчитігӧн, шуам, налӧн ӧтуволанінын 33 олан жыр вылӧ ӧти душевӧй, а мынтӧм серти нормативъясыс сӧмын содӧны.
Сыктывкарса Краснозатонскӧй кар кодь посёлокын олысьясӧс майшӧдлӧ сійӧ, мый квитанцияясын содӧма 2021 вося тӧвшӧр да урасьӧм тӧлысьясысь ОДН вылӧ мынтан мындаыс. «КЖКХ» ичӧт кывкутана котырса веськӧдлан компанияын эз вермыны гӧгӧрвоӧдны, мыйкӧд йитчӧма тайӧ содӧмыс.
Сыктывкарса Октябр шӧртуй кузя  аварийнӧйӧн шуӧм 61 №-а керкаысь олысьясӧс колӧ овмӧдны Сыктывкарса Максаковка посёлокын манёвреннӧй оланін фондӧ. Шыӧдчысьяс корӧны сетны налы оланінсӧ карын сы вӧсна, мый семьяӧ кыкнан пырысьыс уджалӧны Орбита микрорайонын да найӧс майшӧдлӧны удж вылӧ ас кадӧ воӧм да туй вылӧ содтӧд рӧскод серти юалӧмъяс.
Республикаса олысьяс сідзжӧ сетӧны татшӧм юалӧмъяс: ӧтуволанінын учёт нуӧдан приборъяс сувтӧдӧм да петкӧдласъяс босьтӧм, ӧтуволанінсӧ муниципальнӧй эмбурӧ вуджӧдӧм бӧрын пӧсь ваӧн могмӧдӧм серти нормативлӧн 2 пӧв содӧм; Воркута карын тыртӧм патераясысь ОДН мынтӧм; труба кынмӧм, мый вӧсна Чилимдін сиктын туй веркӧс улын визувтӧ ва; Чилимдін сиктын Чойвыв улича кузя шӧр шоныд сетан колодеч ойдӧм; Ухта карын уна патераа олан керкаын, кӧні керка серти проектӧн абу урчитӧма пӧсь ва босьтӧм вылӧ устройствояссӧ, ОДН вылӧ пӧсь ваӧн могмӧдӧм серти услугаясысь мынтӧм; Сыктывкарса «Жилкомхоз» Эжваса муниципальнӧй ӧтувъя предприятиеӧн коммунальнӧй услугаясысь мынтӧмлӧн урчитӧм стӧчлунӧ кутчысьӧмсӧ прӧверитӧм да мукӧд.
I кварталын оланпастэчас бурмӧдӧм серти вӧзйӧмъясӧн шыӧдчӧмъясын сёрниыс муніс татшӧмторъяс йылысь.
«Вермытӧмъяслӧн ставроссияса котыр» ставроссияса ӧтйӧза ӧтмунӧмлӧн Коми республиканскӧй организация корӧ вӧзйыны, медым пыртасны «Коми Республикаын вермытӧмъяслы уджалан местаяс квотируйтӧм йылысь» да «Коми Республикаын административнӧй кывкутӧм йылысь» республиканскӧй оланпасъясӧ удж сетысьлысь вермытӧмъяслы уджалан местаяс квотируйтӧм серти  кывкутана могъяссӧ олӧмӧ пӧрттӧмысь кывкутӧм урчитан юкӧнын вежсьӧмъяссӧ.
Сы могысь, медым сӧвмӧдны Чужан му радейтан, республикаын олысь боевӧй действиеясса ветеранъяслысь бур ним, повтӧмлун да вын пыдди пуктан традицияяссӧ, «Десантникъяслӧн союз» воздушно-десантнӧй войскаса ветеранъяслӧн Коми дінму ӧтйӧза организация вӧзйӧ урчитны казьтылан кадпас – Боевӧй действиеясса ветеранъяслысь лун да быд во гаж водзвылын ӧтчыдысь сетны сьӧм мынтӧмӧн. Тайӧ кадпассӧ абу урчитӧма Россияын да Коми Республика вермис эськӧ лоны новаторӧн, власьтлӧн да ветеранскӧй ӧтмунӧмлӧн бур ӧтувъя уджын примерӧн.
Усинск карса ань вӧзйис сетны муниципалитетъясса администрацияяслы инӧд кырымавны медалӧмасӧ медалӧм улӧ босьтӧм йылысь сёрнитчӧмъяс сэк, кор шӧр олысьыс абу (сирӧталӧн, кодӧс тӧралӧны, коді велӧдчӧ очнӧя мӧд карын да кодлӧн эм кага, абу сьӧмыс мынтыны Усинск карын сетӧм муниципальнӧй патераысь коммунальнӧй услугаяссӧ).
Луздор, Койгорт районъяс да Киров обласьт мудорын 2019 воын артмӧдӧма Койгортса национальнӧй парк торйӧн видзан вӧр-ва заказник. Та отсӧгӧн ӧні оз керавны Европаын дзик ӧти кольӧм лунвыв пармалӧн ыджыд вӧр массивсӧ. Удора район да Архангельск обласьт мудорын планируйтана торйӧн ёна видзан вӧр-ва мутасъяссӧ – «Карпогорыса», «Осинскса» да «Пыис да Содзим юяслӧн ваюксянін» пыртӧма Коми Республикаса торйӧн ёна видзан вӧр-ва мутасъяслысь система сӧвмӧдан схема балаӧ. Сійӧс вынсьӧдӧм бӧрын дона вӧр мутасъяслы сетасны дінмуса торйӧн ёна видзан вӧр-ва мутасъяс лӧсьӧдӧм улӧ резервируйтӧм статус да найӧс оз нин вермыны сетны вӧр лэдзан уджъяс вылӧ кӧртымӧ. Сідзжӧ Удора районса Пыисдін сикт бердын эм луд, кӧні йирсьӧ Гӧрд небӧгӧ пыртӧм кӧр, да талунъя лун кежлӧ районын кӧрлӧн тайӧ дзик ӧти кольӧм популяция. Такӧд йитӧдын шыӧдчысьяс корӧны регыдъя кадӧ вынсьӧдны индӧм Схемаӧ.
Чилимдін районлӧн администрацияса юралысь вӧзйӧ ыстыны  Россия Федерацияса Федеральнӧй Собраниелӧн Каналан Думаӧ районъясын да мутасъясын, кӧні абуӧсь веськӧдлан да могмӧдан организацияясыс, оланін фонд могмӧдӧмсӧ котыртан юкӧнын оланін оланпастэчас дасьтӧм да вежӧм серти оланпасӧ вӧзъян водзмӧстчӧмъяс. Ассьыс вӧзйӧмсӧ сійӧ подулалӧ татшӧм помкаясӧн. Патераяс киын кутысьяс вермӧны лӧсьӧдны ТСЖ, ЖСК, бӧрйыны веськыда веськӧдланногсӧ. Та дырйи уна помка вӧсна збыльвылас лӧсьӧдны найӧс 8, 12 да 36 патераа керкаясын позянлуныс абу. Районын абуӧсь кыдзи веськӧдлан, сідзи и могмӧдан организацияяс. Корны мукӧд районысь организацияяссӧ донъяс серти, кутшӧмъясӧс вермасны мынтыны патераяс киын кутысьяс да медалысьяс, позянлуныс абу. Видлӧмаӧсь лӧсьӧдны муниципальнӧй могмӧдан организация, но индӧм организацияыс лоӧма банкротӧн сы вӧсна, мый патераяссӧ киын кутысьяс да медалысьяс оз вермыны мынтыны уна сьӧм. Ёрдӧ шыӧдчӧмъяс оз бырӧдны ӧтувъя эмбур могмӧдӧм серти вӧчӧм уджъясысь уджйӧзъяссӧ.
Местаяс вылын администрацияяслӧн мытшӧдыс сыын, мый оланпастэчасын абу гижӧма, мый колӧ вӧчны татшӧм ситуация дырйи, а оланін фонд могмӧдӧмкӧд йитчӧм мытшӧдъясыс быд во сӧмын содӧны. Колӧ вӧзйыны дасьтыны да вынсьӧдны Россия Федерацияса оланін кодексӧ, мукӧд оланпастэчас актӧ районъясын да мутасъясын, кӧні абуӧсь веськӧдлан компанияяс да могмӧдан организацияясыс, оланін фонд могмӧдӧмсӧ котыртігӧн меставывса асвеськӧдлан органъяслысь торъя уджъяс опишитан юкӧнын содтӧдъяс, гашкӧ, торйӧн Арктика зоналы. Сэк, кор дасьтӧм уджъяс вылӧ лоӧ урчитӧма меставывса сьӧмкудйысь рӧскодсӧ, колӧ урчитны мукӧд тшупӧда сьӧмкудъясысь субсидируйтан механизмсӧ (либӧ сьӧмӧн могмӧдан мукӧд механизмсӧ).
Странаса уна карын олысьяс водзӧ ыстӧны «гожся» кад бергӧдӧм йылысь вӧзйӧмъяс. Торйӧн нин тӧдчанаӧн тайӧ юалӧмыс лоис коронавирус пандемиякӧд да энергоресурсъяс вылӧ донъяс кыпӧдӧмкӧд йитчӧм кризис дырйи. Шыӧдчысьяслӧн видзӧдлас серти, гожся кадсӧ бергӧдӧмыс - кризислы паныд медся судзсяна да кокниа збыльмӧдана мераяс лыдысь ӧти. Шыӧдчысьяс вӧзйӧны шыӧдчыны Чувашия Республикаса Каналан Сӧветӧ, Киров обласьтса Законодательнӧй Собраниеӧ да мукӧд дінмуӧ, медым ӧтув пыртны Россия Федерацияса Федеральнӧй Собраниелӧн Каналан Думаӧ тулыс-арнас кадсӧ вуджӧдӧм йылысь оланпас бала.
Сыктывкарса олысь вӧзйис видлавны Россия Федерацияса уголовно-процессуальнӧй кодекслӧн 193 статьяӧ да 237 статьяӧ вежсьӧмъяс пыртӧм йылысь оланпас вӧзъян водзмӧстчӧмъяс. Сылӧн видзӧдлас серти, сыӧн вӧзйӧм вежсьӧмъясыс оз сетны позянлун сёрнитчыны либӧ вӧчны коррупционнӧй мыж, кыпӧдасны уголовнӧй делӧяс серти чукӧртӧм материалъяслысь качествосӧ да следствие нуӧдысь уджалысьлысь кывкутӧмсӧ, а сідзжӧ чинтасны водзвыв мӧвпыштӧмӧн вӧчӧм шыбӧльяссӧ да доръясны Россия Федерацияса гражданалысь инӧдъяссӧ.
Сыктывкарын олысь ань корӧ видлавны торъя случайясын гражданинлы, коді веськаліс сьӧкыд материальнӧй положениеӧ, Коми Республикаса удж, уджӧн могмӧдан да социальнӧя доръян министрлӧн шуӧм серти Коми Республикаса Веськӧдлан котырлӧн резервысь 10 сюрс шайт мындаын материальнӧй отсӧг сетӧм йылысь юалӧмсӧ сы вӧсна, мый ӧні материальнӧй отсӧгсӧ сетӧны сӧмын судзсьытӧма олысьяслы. Сідзжӧ шыӧдчысь вӧзйӧ содтыны пенсиясӧ абу прӧчент серти, а урчитӧм мындаын. Сійӧ чайтӧ, мый татшӧм ногӧн индексируйтӧмыс сетас позянлун чинтыны ыджыд да ичӧт пенсияяс костын торъялӧмсӧ.
Москва обласьтса олысьяс абу сӧгласӧсь «Россия Федерацияын гражданалысь дзоньвидзалун видзан подувъяс йылысь» оланпасӧ сійӧс вежсьӧмъяс пыртӧмкӧд, кутшӧмъяс йитчӧмаӧсь быдӧнӧс быть вакцинируйтӧмкӧд да «иммунитет паспорт» пыртӧмкӧд.
Москва карса Розничнӧя вузасян компанияяслӧн ассоциация корӧ босьтны тӧд вылӧ налысь видзӧдлассӧ Коми Республикаса канму власьт органъясын татшӧм юалӧм серти. Каналан Думаын видлалӧны «Россия Федерацияын вузасян уджсӧ канмусянь ладман подувъяс йылысь» Федеральнӧй оланпасӧ вежсьӧмъяс пыртӧм йылысь» федеральнӧй оланпас бала, мый йитчӧма сёян-юан вузӧс вылӧ донъяс бӧрся пыр видзӧдӧмсӧ урчитӧмкӧд. Налӧн видзӧдлас серти, мый лӧсялӧ Россия Федерацияса Веськӧдлан котырлӧн 2017 воын воӧм лёк вочакывкӧд, рыночнӧй экономика дырйи татшӧм контроль дырйи вузасян организацияясӧн вӧчӧм рӧскодсӧ вуджӧдӧм да воӧм чӧжӧссӧ выль пӧв юклӧм вӧсна вермас содны мукӧд сёян-юан вузӧс вылӧ доныс, а сідзжӧ бӧрнас вермас лоны сёян-юан вузӧсын дефицит, кутшӧмъяс серти канму ладмӧдӧ донъяссӧ, экономикаын найӧс вӧчан ичӧт окталункӧд йитӧдын. Оланпас баласӧ анализируйтӧмыс петкӧдлӧ, мый медколана сёян-юан вузӧсъяссӧ индӧмыс паськыда шымыртӧ подув да премиальнӧй юкӧнъясса вузӧсъяс, кутшӧмъясӧс вӧчан асдоныс вермас торъявны некымын дас пӧв. Медыджыд содтӧмсӧ пыртӧмыс экономика боксянь ышӧдӧ вузӧс ньӧбан-вузалан став системасӧ – производительяссянь йӧзӧс ӧтув вердан предприятиеясӧдз – вӧчны да вузавны донаджык сёян-юан, кутшӧмъяс вайӧны абсолютнӧй значениеын унджык чӧжӧс. Тайӧ оз  лӧсяв экономикаын ӧнія серпас дырйи.
Челябинск карын олысь вӧзйӧ туявны войтыркостса опыт, видлавны концепциясӧ экспертъяскӧд, бурмӧдны да ковмас кӧ, пыртны вежсьӧмъяс гражданалысь дзоньвидзалун видзан да лекарство средствоясӧн вӧдитчан юалӧмъяс серти Россия Федерацияса оланпастэчас актъясӧ дзоньвидзалун видзан да лекарство средствояс вӧчан юкӧнын искусственнӧй интеллект да робототехника технологияясӧн вӧдитчан юкӧнын оланпас лӧсьӧдан повесткаӧ. Сійӧ чайтӧ, мый вӧзйӧм вежсьӧмъяссӧ примитӧмыс сетас ыджыдджык позянлун сӧвмӧдны медицина юкӧнын выль технологияяс, ӧддзӧдны найӧс пыртан уджсӧ, бурмӧдны сэтшӧм юалӧмъяс администрируйтӧмсӧ, кыдзи медицина услугаяслысь, на лыдын аддзӧм серпасъяс, снимокъяс, кывкӧртӧдъяс, кардиограммаяс, компьютернӧй томография анализируйтӧм подув вылын профилактика видлалӧмъяслысь, качествосӧ кыпӧдӧм да найӧс донтӧммӧдӧм; лекарство препаратъяслысь медбур дозировкаяс да бурдӧдан окталуна схемаяс бӧрйӧм; хирургия вмешательствосӧ автоматизируйтӧм да сылӧн стӧчлун; вирусъяс туялӧм, окталуна лекарствояс да вакцинаяс лӧсьӧдӧм, микроскопическӧй анализ; пациентлы дистанционнӧя отсалӧм вылӧ приложениеясӧн вӧдитчӧм; висьӧмъяслысь артмӧмсӧ да сӧвмӧмсӧ прогнозируйтӧм, персонализируйтӧм медицина да водзвыв диагностируйтӧмсӧ лӧсьӧдӧм; аналитическӧй юӧр  вылӧ подуласьӧмӧн, кутшӧмӧн ӧні вӧдитчыны позянлуныс абу, выль диагностируйтан да врачьяслысь помшуӧмъяс примитӧмлы отсалан системаяс лӧсьӧдӧм; электроннӧй медицина картаяс, генетическӧй паспортъяс да мукӧд; медбур врачебнӧй практикаясӧн ӧткодя вӧдитчӧм да врачьяслысь шыбӧльяс бырӧдӧм да с.в.
Каналан Сӧветӧн Веськӧдлысь С.А. Усачев сетіс 53 гижӧда шыӧдчӧм серти тшӧктӧмъяс, Каналан Сӧветӧн Веськӧдлысьӧс Медводдза вежысь А.П. Макаренко – 7, Каналан Сӧветӧн Веськӧдлысьӧс вежысь В.А. Косов – 3, Каналан Сӧветӧн Веськӧдлысьӧс вежысь В.В. Жиделева – 1 тшӧктӧм.
Каналан Сӧветӧн юрнуӧдысьяслӧн тшӧктӧм серти Оланпастэчас да меставывса асвеськӧдлӧм комитет видлаліс 7 шыӧдчӧм; социальнӧй политика комитет – 14 шыӧдчӧм, на пиысь 9 – тшӧктӧм серти; сьӧмкуд, вот да экономическӧй политика комитет – 9 шыӧдчӧм, на пиысь 8 – тшӧктӧм серти; вӧр-ва озырлун, вӧр-ваӧн вӧдитчӧм да экология комитет – 13 шыӧдчӧм, на пиысь 11 – тшӧктӧм серти; оланін да коммунальнӧй овмӧс юалӧмъяс серти пыр уджалысь комиссия – 18 шыӧдчӧм; йӧзлысь дзоньвидзалун видзан, вынйӧр сӧвмӧдан да спорт юалӧмъяс серти пыр уджалысь комиссия – 10 шыӧдчӧм, на пиысь 9 – тшӧктӧм серти.
Каналан Сӧветса Аппаратӧн юрнуӧдысь А.В. Патрушев видлаліс 18 шыӧдчӧм.
Пыдісянь видлалӧм могысь 49 гижӧда шыӧдчӧм Каналан Сӧветса чина йӧз ыстісны Коми Республикаса олӧмӧ пӧртысь власьт органъясӧ, Коми Республикаса прокуратураӧ, республикаын муниципалитетъяслӧн администрацияясса чина йӧзлы.
Гражданалӧн шыӧдчӧмъяс серти уджын тӧдчанаторйӧн лоӧ сійӧ, мый шыӧдчысьяс аттьӧалӧны оланпас дасьтысьясӧс. Сідз, отчётнӧй кадколастӧ воис 4 аттьӧалана гижӧд:
С.А. Усачёвлы да «Единая Россия» ютырлы – абу веськодя видзӧдӧмысь да сетӧм отсӧгысь, кор мамыс да ичӧтсяньыс вермытӧм нылыскӧд пӧжар бӧрын колисны оланінтӧг да эмбуртӧг;
В.А. Косовлы – Мылдін районса «Митрӧпандікост» сикт овмӧдчӧминса администрациясянь, ФАП-са уджалысьяссянь, тайӧ да матігӧгӧрса овмӧдчӧминъясын олысьяссянь ФАП зданиеӧ ва нуӧдӧмын отсалӧмысь;
Т.А. Саладиналы – Сыктывкарын Вылыс Максаковка посёлокса «120 №-а челядь видзанін» школаӧдз велӧдан муниципальнӧй сьӧмкуд учреждениесянь коми войтырлысь национальнӧй костюм ньӧбӧмын отсалӧмысь;
В.С. Жариковлы – Сыктывкарын Эжвалӧн 5 микрорайонса ветеранъяс нимсянь налысь шыӧдчӧмъяссӧ тӧждысьӧмӧн видлалӧмысь: дзоньталӧма Мир улича кузя содъяс, нуӧдӧма Слӧбӧда уличасянь Мир уличаӧдз пода подъём стрӧитӧм вӧсна войтырлысь гӧлӧсуйтӧм.
Индӧм кадколастӧ Каналан Сӧветӧ воӧм шыӧдчӧмъясын шыӧдчысьяс, вылынджык индӧмаяс кындзи, тӧдчӧдісны татшӧм юалӧмъяс:
«Челядьлы спорт площадка лӧсьӧдӧм» войтырлысь проектъяс видлалӧм серти, биаруӧн могмӧдан, мутас бурмӧдан, югзьӧдан да мукӧд юалӧм серти Сыктывкарын Ягкар микрорайонса гражданалысь чукӧртчылӧм нуӧдӧм;
Печора карын уна челядя семьяӧс аварийнӧй оланінысь мӧдлаӧ овмӧдӧм;
Кулӧмдін районса Кебанъёль посёлокын олысьлы пӧрысьладорас бура олӧм вылӧ Сыктывкарын бурмӧдӧм оланін сетӧм;
дзоньталӧм, мый кӧсйысьлісны вӧчны мам-тылса уджалысьлы, 1 группаа вермытӧмлы. Сосногорскса ветеранъяслӧн сӧвет ӧткажитіс дзоньталӧмын сылӧн кулӧм вӧсна;
пӧрысьлун серти страхӧвӧй пенсия дорӧ урчитӧм мынтӧмсӧ индӧм, мый серти Пенсия фонд ӧткажитіс (семьяын 18 арӧсысь ыджыдджык арлыда 1 группаа вермытӧм кага);
Чилимдін районса администрациялӧн сьӧмкудйӧ оланін да коммунальнӧй услугаясысь мынтысьӧм вылӧ республиканскӧй сьӧмкудйысь субсидияӧн содтӧд сьӧм сетӧм;
Ухта карса Ярега кар кодь посёлокын «Карса 2 № поликлиника» Коми Республикаса канму сьӧмкуд здравоохранение учреждениеса юралысь врачӧн мӧд мортӧс индӧм сы вӧсна, мый ӧнія юралысь врачыс оз вермы збыльмӧдны, шыӧдчысьяслӧн видзӧдлас серти, ассьыс кывкутана могъяссӧ;
Луздор районса Абъячой сиктын «Фонд Скорой финансовой помощи» кредитнӧй потребительскӧй кооперативӧ пайщикъясӧн пуктӧм пайяс бӧр бергӧдӧм;
Кӧрткерӧс районса «Коми Войтыр» дінмукостса ӧтйӧза ӧтмунӧмлӧн представительство вӧзйӧ нэммӧдны Коми Республикалӧн Каналан Сӧветса депутат Н.А. Нестеровалысь паметьсӧ, кодӧс йӧзыс пыдди пуктісны сьӧлӧмсянь уджалӧмысь да кывкутӧмысь. Та вӧсна колӧ нэммӧдны сы йылысь паметьсӧ;
Сосногорск карса мирӧвӧй ёрдысь чинӧ индӧм. Олысьяс оз эскыны, мый сійӧ бура тӧдӧ ёрдысьлысь уджсӧ, да лыддьӧны, мый ёрдігӧн сійӧ торкалӧ оланпастэчассӧ;
Ухта карын Космонавт улича кузя сулалысь «Суши-Панда» кафелӧн уджалӧм, кӧні торкалӧны жырсӧ выльысь планируйтӧм, олан жырсӧ овтӧмӧ вуджӧдӧм серти оланпастэчаслысь корӧмъяссӧ да с.в.;
Эжва районса Стрӧительын «Артезианский источник» ва кисьталан точка сувтӧдӧм;
Вынйӧр сӧвмӧдӧмын да спортын ветеранъяслӧн сӧветӧ пырысьлы «Коми АССР-са нимӧдана культура уджалысь» почёт ним сетӧмсӧ эскӧдӧм;
Мурманск обласьтса олысьӧс Коми Республикаса прокуратура органъясын служба водзӧ нуӧдӧм вылӧ вуджӧдӧм;
сиктса мутасъяс сӧвмӧдӧм серти Каналан Сӧветса депутатъяслӧн удж йылысь юӧр сетӧм;
гражданаӧн Каналан Сӧветса заседаниеяс вылӧ волӧм;
Ӧтуввезйын Каналан Сӧветлӧн официальнӧй сайтын комитетъяслӧн да комиссияяслӧн заседаниеяслысь веськыд трансляцияяс нуӧдӧм;
дінмуса парламентлӧн Контактын, Instagram, Твиттер, Facebook, Одноклассники социальнӧй везъясын аккаунтъяс;
1984 восянь 1993 воӧдз Печора карлӧн Печора районӧ пырӧм йылысь юӧр сетӧм сы могысь, медым урчитны шыӧдчысьлысь Ылі Войвыв районъясын уджалӧмысь кадысь водз страхӧвӧй пенсия индӧм вылӧ инӧдсӧ;
республика мутасъяс комплекснӧя сӧвмӧдӧмсӧ могмӧдӧм серти юӧр сетӧм;
маскаа режимкӧд йитчӧм мероприятиеяс серти оригинальнӧй документъясӧн тӧдмасьӧм;
гражданалы сьӧмӧн отсӧг сетӧм сы вылӧ, медым  дзоньтавны храмъяс, ньӧбны социально-реабилитационнӧй юкӧнын олӧма гражданакӧд да вермытӧм йӧзкӧд уджсӧ котыртӧм вылӧ вузӧс; ньӧбны «дасьты кагаӧс школа кежлӧ» проект серти компьютер; йӧзӧдны небӧгъяс; кыпӧдны уна челядя семьялы выль керка, коді колис сытӧг пӧжар вӧсна да с.в.;
да мукӧд.

	Письма, поступившие через Интернет-приемную; 51 %
	Ӧтуввез-водзвежӧс пыр воӧм письмӧяс; 51 %

	Государство, общество, политика
	Канму, йӧзкотыр, политика

	Социальная сфера
	Социальнӧй юкӧн

	Экономика
	Экономика

	Оборона, безопасность, законность
	Оборона, безопасносьт, оланпаслун

	Жилищно-коммунальная сфера
	Оланін да коммунальнӧй овмӧс юкӧн

		письма		50

		телеграммы		0

		электронная почта		35

		факсограммы		0

		интернет-приемная		18

		письма		50

		интернет-приемная		53

